Cystadleuaeth 291 – Dylunio Dwyieithog Bl 10 a dan 19 oed
Beirniad – Mari Jones Williams
Ffugenw: Garth 
Mae Garth wedi dewis delwedd ddinesig, atmosfferig gydag amlinelliad dinas a lliwiau cyfyngedig.
Mae’r lliwiau brith yn cyfleu eira a thywydd gaeafol i gyfleu’r digwyddiad, sef Sioe Aeaf. 
Mae Garth wedi mynd am deimlad llawn steil, a chynllun llyfn, soffistigedig. 
Mae poster siâp ‘landscape’ hefyd yn drawiadol a chreadigol - gan mai ‘portrait’ ydyn nhw fel arfer. 
Cynllunio hyderus, uniongyrchol gan ddylunydd sy’n rheoli ei hun ac yn gochel rhag gor-ddylunio. 
Ai digwyddiad cerddorol yw hwn? Mae’r amlinelliad meicroffon yn y cefndir yn awgrymu hynny ond nid yw hyn yn cael ei gyfleu yn y teitl chwaith.
Mae’r ffontiau yn eglur ar y cyfan - efallai y byddai gostwng ambell beth i fod ar gefndir lliw yn hytrach na’n rhannol ar wyn a rhannol ar liw wedi bod yn fuddiol o ran eglurder, neu efallai ddewis lliw cryfach na melyn i wneud hyn. Mae bylchu ychydig yn chwithig rhwng rhifau unigol a llythrennau ambell dro.
Un cyffyrddiad pwysig yw pa mor eglur ydi’r logos - elfen allweddol i ddigwyddiad o’r fath a wastad yn bwysig cydnabod cefnogaeth a nawdd yn amlwg wrth hyrwyddo digwyddiad. 
Poster aeddfed, trawiadol sy’n taro tant o ran cyfleu’r digwyddiad a chyflwyno gwybodaeth. 
Ffugenw: Gelli
Mae Gelli wedi mynd am ffrwydrad o liw a delwedd gyffrous, fywiog sy’n gwir gyfleu digwyddiad cerddorol bywiog gydag amlinelliad yr amrywiol offerynnau yn cyfleu’r neges, Y defnydd cryf o’r lliw glas  yn awgrymu rhywbeth ychydig mwy gaeafol efallai hefyd.
Mae teitl y digwyddiad a’r brwdfrydedd bang! ynghanol y poster yn creu chwilfrydedd yn syth.
Mae’r wybodaeth yn cael ei chyflwyno yn eglur a syml gydag un ochr i bob iaith. Gwyliwch rhag dewis ffont sydd braidd yn flodeuog wrth roi cyfeiriad gwefan - weithiau mae ffont blaen yn well o ran eglurder. 
Eto, fel Garth, mae Gelli wedi cymryd gofal fod pwrpas y digwyddiad, codi arian i Macmillan, yn amlwg yn y poster. Gallai logo Coleg Cambria wedi gallu bod yn fwy - yn enwedig ac yntau yn logo mor drawiadol a lliwgar fyddai’n gwau yn drawiadol i’r cynllun.
Dylunydd creadigol, cyffrous sydd wedi creu gwaith o safon uchel iawn. 
Poster sy’n dal sylw, yn gelfydd, gyffrous, gan gyflwyno gwybodaeth yn eglur. Poster perffaith felly!
Cyntaf: Gelli.
Ail: Garth.
Cystadleuaeth 292 – Dylunio Dwyieithog 19 – 25 oed ac eithro disgyblion ysgol
Ffugenw: Maelor
Poster hynod o drawiadol. Mae’r dylunydd wedi llwyddo i greu identiti pendant i’r digwyddiad trwy ddylunio’r teitl yn ofalus a chreadigol, gyda sylw i fanylder  - yr effaith ar ffont teitl y digwyddiad yn creu ‘texture’ bron i’r poster. 
Mae’r offerynnau cerddorol mewn amlinelliad yn nodi yn glir mai digwyddiad cerddorol amrywiol ydi o . Mae’r wybodaeth ganolog yn neilltuol o drefnus a chlir  - efallai y byddwn i wedi ceisio unioni gwaelod y testun - dod a ‘Performance’ ochr yn ochr â ‘Cerddoriaeth’ fel bod ‘Tickets’ ar yr un lefel â ‘Tocynnau’.
Mae wedi llwyddo i nodi’r cefnogwyr a noddwyr yn glir ac o fewn y poster ei hun fel eu bod yn teimlo fel rhan o’r dyluniad ac nid rhywbeth sydd wedi eu hychwanegu am eu bod yn gorfod bod yno yn rhywle - maen nhw os rhywbeth yn cryfhau’r poster.
Mae’r dylunydd wedi creu ‘brand’ i’r digwyddiad bron, a gallwch ddychmygu hwn yn cael ei ddefnyddio fel templed a’i addasu i ddigwyddiadau eraill cysylltiedig.
Dyluniad cryf, meddylgar ond cynnil sy’n cyfleu’r digwyddiad trwy ddelweddau a chyflwyno gwybodaeth yn gywir ac eglur. 
Faswn i yn oedi dim cyn comisiynu’r dylunydd talentog yma.
Cyntaf: Maelor. 
